
51

L’ëa boia volontario allôa un sordatto

D’Ojeda, che pë ciance do Paolotto

Beghin ô diventava e mezo matto;

E sciccomme ô l’ëa in fondo un veo bigotto,

Cioè in articolo fede giûsto e esatto

Ma ne-a moralitæ guasto e corrotto,

Appiccâ un infedele ûn mezo veo

Pe conseguî ô ghe paiva ô Giubileo

Lê appeña cheito ô sta sciù in pê, e ô coinnìensa

A asbriâse a Ojeda pe piggiâghe a pelle

Indispettio de perde l’indulgensa:

Ma l’eroe a-ô fanatico ribelle

O tamacco ô gh’avventa con violensa

E ô ghe fa uña fugassa de çervelle;

E coscì, ô disse, non contiâ l’istoia,

Che d’Ojeda ûn sordatto ô fè da boia.

Caonabbo a-ô tempo mæximo a-i Indien

Con a sciabbra, regallo do Spagnollo,

O tronca a corda, che han a-e brasse e a-e moen,

E ô laçço, che gh’aveivan misso a-ô collo;

Quelli in scï schêuggi, ch’ëan poco lonten,

Fan quattro säti e zû in te l’ægua un bollo;

E tornan a Cibao, lasciando ô torto

A-i giudiçi scornûi e a-ô boia morto.

O fratte intanto, che d’in tæra ô l’ëa

Stæto zà sciù mediante un pö d’aggiutto:

O l’aviæ fæto a predica voentea;

Ma vedendo ô tamacco tutto brûtto

De sangue e Ojeda serio e brûsco in cea,

Prûdentemente ô se ne stava mûtto;

E mettendo pe allôa un pö de giudizio

O se n’andava in Gexa a dî l’ofizio.

